
ТАССРның 100 
еллыгына һәм Татар-
станда игълан ител-
гән “Туган тел елы”на 
багышланган респу-
бликакүләм  «Та -
тар азаны» бәйгесе 
нәтиҗәләре билгеле. 
Конкурс республи-
какүләм “Рухи моң” 
проекты кысаларын-
да иң күркәм рәвештә 

әйтелгән татар азанын ачыклау максатыннан үткәрелде һәм Та-
тарстанның төрле почмакларыннан 150дән артык катнашучыны 
колачлады. Бәйгене республика күләмендә үткәрү күздә тотылган 
булуга да карамастан, конкурста катнашу өчен Татарстаннан 
гына түгел, Мәскәүдән, Әстерханнан, Свердловск өлкәсеннән 
һәм хәтта Австралиядән 150дән артык кеше катнашырга теләк 
белдерде. Җиңүчеләрне ике номинациядә: өлкәннәр һәм балалар 
төркемнәрендә билгеләделәр.

Республика күләмендә үткәрелгән «Татар азаны» бәйгесенең 
өлкәннәр номинациясендә катнашучылар татар аһәңе белән 
әйтелгән азанны видеога яздырдылар. Балалар азаннарын татар 
аһәңе белән дә, гарәп аһәңе белән дә әйтә алды, әмма җиңүчене 
сайлаганда өстенлек татарныкына бирелде. Конкурс нәтиҗәләре 
буенча, балалар арасында абсолют җиңүче булып 12 яшьлек Да-
нияр Нигъмәтҗанов танылды. Данияр Теләче районының Олы 
Мәтәскә авылында яши, VI сыйныфта укый. Төп бүләк буларак 
яшь җиңүчегә велосипед тапшырылды, ул, моннан тыш, җәй көне 
Корбан бәйрәме көннәрендә Казанның «Рәхмәтулла» мәчетенә 
ярымай кую тантанасында беренче азанны әйтү хокукына ия 
булды.

Өлкәннәр арасында III урынны Алексеевск районыннан 31 
яшьлек Рәмис Фәсахов алды. Рәмис хәзрәт Урта Тигәнәле авылы 
мәчетендә имам-хатыйб булып эшли. II урынны Казаннан 49 
яшьлек Илдар Кыямов алды. Илдар әфәнде ТНВ телеканалында 
хезмәт куя, ул танылган алып баручы. I урынны Әлмәттән 26 
яшьлек мөгаллим Илзам Хаҗиев һәм Татарстанның атказанган 
артисты, 37 яшьлек Марсель Вәгыйзов бүлеште. III һәм II урынга 
ия булучылар, шулай ук Илзам Хаҗиев акчалата бүләкләр алды. 
Ә татар аһәңе белән Марсель Вәгыйзов башкаруында азан ел 
дәвамында көн саен «Болгар радиосы» эфирында көненә 5 тапкыр 
яңгыраячак. Моннан тыш, оештыручылар әлеге конкурсны ел 
саен уздыру, шулай ук белгечләр белән бергәләп, азан әйтү өчен, 
милли мәкамнең 5 вариациясен эшләү һәм аларны Татарстан 
мәчетләрендә әйтүне тәкъдим итү максатын куйды.

Ашарга утырган вакытыгызда иң элек 
кулларыгызны юыгыз вә яхшы сөртегез! 
Үзегездән олы кешеләр булганда, алардан 
элек утырмагыз! Аш янында берни белән 
дә уйнамагыз, бәлки әдәпле генә булыгыз, 
тәмам туймастан элек туктагыз! Ашый 
башлаганда «бисмилла» укып, уң кулыгыз 
белән авыз итегез, ашап бетергәч, Аллаһы 
Тәгаләгә рәхмәт әйтегез! Фикерегезне гел 
ашау өчен сарыф итмәгез, бәлки макса-
тыгыз, тереклек итәр өчен ашау булып, 

ашау өчен тереклек итү булмасын! Сәламәтлек өчен (күп булмау шарты белән) саф су 
мәртәбәсендә һичнәрсә булмаганы өчен саф су эчәргә гадәтләнегез! Ләкин күл вә ис-
ләнгән яки бозлы вә карлы сулар эчүдән сакланыгыз, ашагач ике сәгать үтми торып һәм 
йокыдан торуыгыз белән вә тирләгәннән соң, салкын су кулланмагыз! Сөт, каһвә, чәй, 
лимон сулары — эчәргә яраклы нәрсәләрдер. Чәй — күп булмау шарты белән, салкын 
мәмләкәтләрдә файдалы эчемлектер, ашказанына куәт бирер. Хәсрәт белән гәүдәләре 
зәгыйфьләнгән кешеләргә ярдәм бирер. Ишетү, иснәү, күрү куәтләрен зәгыйфьләндер-
гәне вә сулышны тарайтканы, ашыйсы килүне бетергәне өчен һич тәмәке тартмагыз! 
Малларны харап иткәне, үлемгә сәбәп булачак хәстәлекләрне китергәне өчен, исерт-
кечләрнең һәртөрлесеннән бик сакланыгыз вә боларны файдаланган кешеләр белән 
хәтта дус вә белеш булмагыз!

Риза ФӘХРЕДДИН («Әхлак гыйлеме»ннән)

РИЗЫГЫҢ ШИФА БИРСЕН

МӘЧЕТЛӘР АЧЫЛА
Татарстан Республикасы Министрлар 

Кабинетының 2020 елның 19 мартыннан 
208нче номерлы (үзгәрешләр белән 
2020 елның 3 июненнән 465 номерлы) 
карарына бәйле рәвештә һәм ислам 
хокукының төп принципларына таянып, 
ТР МДН Голәмәләр шурасының 
эшче төркеме әгъзалары тарафыннан 
түбәндәге карарлар кабул ителде: 

1 .  5  нче  июньнән Татарстан 
Республикасында мәхәлләләрнең 
эшчәнлекләрен  яңадан  башлап 

җибәрергә, җәмәгать намазларын уздыруга кагылышлы чикләүләр, эпидемиягә каршы 
кагыйдәләрне үтәү шарты белән, гамәлдән чыгарыла; 

2.  Иммунитеты какшаган һәм сәламәтлегенә зыян килүдән курыккан, шулай ук 65 
яшьтән олы булган дин кардәшләргә мәчет һәм җомга намазларына килүдән тыелып 
торырга һәм укылмый калган җомга намазы урынына өйлә намазын укырга тәкъдим ителә;

3. Мәчет һәм намаз бүлмәләренә бары тик сулыш органнарын саклау чараларыннан 
файдаланучыларны, перчатка кигән һәм шәхси намазлыгы булганнарны гына кертергә; 

4. Мәчетләрдә һәм гыйбадәт бүлмәләрендә җәмәгать намазларын бары тик социаль 
дистанцияне саклау шарты белән - кешеләр арасында 1,5 метр аралыкны булдыру һәм 
гыйбадәт бүлмәсендә 4 кв.метр мәйданны бер кеше өчен генә файдалану мөмкинлеген 
оештырырга (мәсәлән, дистанцияне билгеләү өчен дин кардәшләр кулларны як-якка 
сузып бер рәткә тезелеп, алларыннан һәм артларыннан бер буш рәт калдырып баса ала);  

5. Гыйбадәт бүлмәләре 400 кв.м.-дан күбрәк мәйданга ия булган мәчетләргә берьюлы 100 
дән артык кеше кертмәскә, җомга намазы вакытында мәчеттә буш урын калмаган очракта, 
дин кардәшләргә мөмкинлектән чыгып намазны мәчет яны территориясендә башкарырга;

6. Күп халык катнашындагы мәҗлесләр, никах һәм исем кушу йолаларын үткәрү 
буенча чикләүләрне дәвам итәргә;

7. Диния Нәзарәтенең барлык мәчетләре, гыйбадәт бүләмәләре һәм оешмаларына 
кабул ителгән тәкъдимнәрне җиткерүне оештырырга.

(ТР МДН сайтыннан)

Яңа китап
Чаллының “Ислам нуры” дини-

эшмәкәрлек үзәгендә һәркемнең өстәл 
китабы булырлык, тирән эчтәлекле яңа 
китаплар әледән-әле дөнья күреп тора. 
“Кыскача гыйльме-хәл” дигән китап 
та - шундыйлардан. Ул башлангыч һәм 
урта мәктәпләрдәге мөселман балалары 
һәм яшүсмерләр өчен дин сабакларын 
үз эченә ала. Китапны “Ислам нуры” 
кибетеннән алырга мөмкин: Чаллы, 
ГЭС бистәсе, Үзәк урам, 72 йорт.  



Кешелекне кыямәт көненә кадәр алып ба-
рырга тиешле бөтен әхлак, яшәү рәвеше, үзара 
мөнәсәбәт безгә сөекле пәйгамбәребез Мөхәм-
мәд (с.г.в.)  үрнәгендә ирешкән. Аңа ияреп кенә 
кеше үзенең кешелеген саклап кала ала. Мөсел-
ман кеше үзенең күркәмлеге белән башкаларга 
мисал булырга тиеш. Әлбәттә, аңардан, берен-
че чиратта, үзен тәрбияләп тору таләп ителә. 
Мөселман көчле, сау-сәламәт булырга тиеш. 
Пәйгамбәребез (с.г.в.) әйтә: «Аллаһы Тәгаләгә 
көчле мөэмин зәгыйфь мөэмингә караганда 
яхшырак һәм сөеклерәк, әмма аларның һәрбер-
сендә хәер бар».

Мөселман сау-сәламәт, көчле булганда гына 
тормышын да үрнәк рәвештә алып бара һәм 
гыйбадәтенә дә тиешле игътибар бирә ала. Ә 
тәне сәламәт булсын өчен аның, беренче чиратта, 
ашау-эчүе тәртиптә булырга тиеш. Нинди ризык 
хәләл, ниндие хәрам икәнлеге безгә шәригатьтә 
билгеләнгән һәм исраф итүдән сакланган хәлдә 
хәләл ризык ашау рөхсәт ителә. 

Аллаһы Тәгалә Коръәни-Кәримдә әйтә: (7.31.) 
«... ашагыз, эчегез, ләкин исраф итмәгез, тәх-
кыйк, Аллаһ исраф итүчеләрне сөйми». Шәри-
гатьтә ашау-эчүнең үз әдәбе бар. Бу әдәп ничек 
ашый башлавыбыздан алып ничек тәмамлавы-
бызга кадәр булган, аерым һәм җәмәгать белән 
ничек һәм нинди савыттан ашавыбызны үз эченә 
алган барлык хәрәкәтләрне, мөнәсәбәтләрне үз 
эченә ала. Ашау-эчү иң элек ризыкны нинди дә 
булса савытка салып алудан башлана һәм ул са-
выт кыйммәтле, затлы булмаска тиеш. Хузәйфә 
радый Аллаһу ганһедән риваять кылына: «Пәй-
гамбәр (с.г.в.) безне алтын-көмеш савытлардан 
эчүдән һәм ашаудан, ефәк-парча киюдән һәм 
аларга утырудан тыйды».

Коммунистик идеологиянең нәтиҗәсе була-
рак кеше Аллаһы Тәгалә каршындагы дәрәҗәгә 
түгел, бәлки дөньяви дәрәҗәгә омтылучанрак. 
Бүгенге көндә хәтта алтын-көмеш савыттан су, 
эчемлек эчүләр дә җәмгыятьтә тоткан урынны, 
дәрәҗәне күрсәтә торган билге булып тора. 
Дөньяны нык яратулары сәбәпле кайберәүләр 
үзләрен мөселман санап та, җәмгыятьтә тоткан 
урыннарын, дәрәҗәләрен югалтасылары килми, 
дөнья малы җыюда да башкалар белән узышалар, 
мактанышалар, ахирәтне оныталар, мөселман-
лыгы сүздә генә кала. «Рөхсәт ителми», – дип 
әйтсәң дә, бөтен җавап «алтын-көмеш микро-
бларны үтерә»дән ары китми. Иманы көчле 
кеше әйтелгәнне үтәмәскә сәбәп эзләми, бәлки 
һичшиксез, аны үтәргә ашыга. 

Сәхәбәләр Пәйгамбәребез (с.г.в.) тәрбиясендә 
булалар, алар аны һәр яклап күзәтәләр, аның 
әхлагын, әдәбен үзләрендә булдырырга тыры-
шалар. Ул аларга кайбер нәрсәләрне тыя, кайбер 
нәрсәләрнең ахирәттә нинди аяныч хәлләрдә ка-
луларына сәбәп булуы мөмкин икәнлеген әйтеп 
кисәтә. Үммү Сәләмә радый Аллаһу ганһәдән 
риваять кылына, Пәйгамбәребез (с.г.в.) әйтә: 
«Чынлыкта, көмеш савыттан эчкән кешенең 
корсагында җәһәннәм уты кайный».

Ашау-эчү Аллаһы сөбханәһү вә Тәгаләнең 
исемен зикер итү белән башлана. Пәйгамбәребез 
(с.г.в.) әйтә: «Ашарга утырганда сезнең һәрбе-
регез:   «Йә Аллаһ, безгә бу ризыкны бәрәкәтле 
кыл, һәм безне моннан да яхшырагы белән ри-
зыкландыр», дип әйтсен».

Икенче бер хәдистә Пәйгамбәребез (с.г.в.) 
Аллаһы сөбханәһү вә Тәгаләнең исемен зикер 
итүнең әһәмиятен күрсәтеп әйтә: «Ашарга уты-
рганда сезнең һәрберегез Аллаһуның исемен 
зикер итсен, әгәр онытса, исенә төшкәч әйтсен».

Безнең күп гореф-гадәтләребез ашау-эчү 
белән бәйле. Нинди савыттан гына түгел, хәтта 
ничек ашавыбыз да зур әһәмияткә ия. Ислам 
әхлагыннан аерылып, күпләр бүген ризыкка 
ач кешедәй ташлана. Кем беренче булып ашый 
башларга тиеш, кайсы кул белән ашарга һәм 
башка мәсьәләләрдә уйлап та карамыйлар. Ки-

ресенчә, кем беренче булып өлгерә, ике куллап, 
«тәмлерәге бетмәсен, кешедән алдарак мин өл-
герим» дип ашау «көлкеле» бер гадәткә әйләнде. 
Совет иленең мирасы булган «Сул кулда ипи, 
уң кулда чәнечке»ле ашау әдәбен халык бүген 
дә ташлый алмый. Пәйгамбәребез (с.г.в.) әйтә: 
«Аллаһы исеме белән» дип әйт, уң кулың белән 
аша һәм үзеңнең якындагысын аша».

Хузәйфә радый Аллаһу ганһедән риваять 
кылына: «Аллаһының илчесе (с.г.в.) белән бергә 
өстәл артында утырганда ул нәрсә дә булса ал-
мыйча торып без бернәрсәне дә беренче булып 
алмый идек. Бервакыт пәйгамбәребез (с.г.в.) 
белән ашта утырганда, куып китергән кебек 
ашыгып кына бер кыз бала керде һәм шунда ук 
ризык янына килде дә ризыкка үрелде, әмма пәй-
гамбәр (с.г.в.) аның кулыннан эләктереп алды. 
Шуннан соң шулай ук куып китергән кебек бер 
бәдәви килеп керде һәм пәйгамбәр (с.г.в.) аның 
да кулыннан эләктереп алды һәм әйтте: «Чын-
лыкта, шайтан Аллаһының исеме әйтелмәгән 
ризыкны үзенә рөхсәт ителгән дип саный. һәм 
ул ризыкны үзенеке итәр өчен бу кызны китерде, 
әмма мин аның кулыннан эләктердем, шуннан 
соң ул монда бу бәдәвине китерде, әмма мин 
аның да кулыннан эләктердем. Үзенең кулында 
минем җаным булган Зат белән ант итеп әйтәмен, 
бу икәүне кулларыннан тотканда шайтан кулы 
минем кулларымда иде»,  – диде».

Бүген гаилә, үзе генә ашарга утырсын яисә 
берәр мәҗлес булсын, иң элек бала көйлиләр, ә 
бит гаиләдә ата кеше, мәҗлестә мәҗлеснең има-
мы ризыкка кагылмыйча, калганнар кагылырга 
тиеш түгелләр. Бу атага, имамга ихтирам артуга, 
кешеләрнең бер-берләренә карата мөнәсәбәтләре-
нең яхшыруына, бигрәк тә яшьләрне, балаларны 
тәрбияләүгә бер сәбәп булыр иде. Кемдер гаиләдә-
гесе һәркемнең үз эше дип әйтергә мөмкин, әмма 
мәчеттән имам, яисә бабайлар чакырып уза торган 
мәҗлесләр дин таратуда аеруча зур әһәмияткә 
ия һәм аларны шәригатьчә алып бару мәчеттән 
килүчеләрнең бурычы. Халык өчен мәчеттән 
килгән һәр кеше – имам, һәр кеше – хәзрәт. Ул 
аны шулай кабул итә һәм ул мәчеттән килгән ке-
шенең үз-үзен тотышына, нәрсә сөйләвенә, хәтта 
ничек, нәрсә ашавына һәм башка сыйфатларына 
карый, күзәтә, шуларга карап Ислам турында фи-
кер йөртә. Мәҗлес никадәр шәригатькә якынрак 
булса, аның бәрәкәте дә шул кадәр күбрәк була, 
шайтан андый мәҗлестән ераграк була.

Пәйгамбәребез (с.г.в.): «Сезнең берегез дә 
беркайчан да сул кулы белән ашамасын да, 
эчмәсен дә, чынлыкта, шайтан сул кулы белән 
ашый һәм сул кулы белән эчә».

Һәм Нәфигъ моңарга  «беркем дә, бернәрсә 
дә сул кулы белән бирмәсен дә, алмасын да!» – 
дип өстәгән.

Пәйгамбәр (с.г.в.) һәрвакыт уң кул белән аша-
уга гына түгел, бәлки, гомумән, уң якка өстенлек 
бирә торган булган. Әнәс радый Аллаһу ганһедән 
риваять кылына: «Бервакыт пәйгамбәребез 
(с.г.в.)гә кое суы кушылган сөт китергәннәр. Бу 
вакытта аның сул ягында Әбү Бәкер әс-Ситдыйк, 
уң ягында бер бәдәви утыра торган булган. Ул 
сөтне бераз эчкән дә калганын «һәркем уң ягын-
дагысына бирсен», – дип бәдәвигә биргән».

Шулай ук ризык «тәмле»гә, «тәмсез»гә бүле-
нергә тиеш түгел. Әбү Һөрайра радый Аллаһу 
ганһедән риваять кылына: «Аллаһының илчесе 
салл-Аллаһу галәйһи вә сәлләм ризыкны берка-
йчан да хурламый иде, охшаса ашый, охшамаса 
калдыра иде».

Пәйгамбәребез (с.г.в.) Аллаһының исемен 
әйтеп, эчемлекне икегә яисә өчкә бүлеп эчә иде, 
савытка өрми, мөмкинлек булса, савытның (сүз 
кувшин, фляга кебек зур савытлар турында бара) 
авызыннан эчми һәм, мөмкинлек булса, утырып 
эчә иде. 

Пәйгамбәр (с.г.в.) әйтә: «Дөя кебек бөтенесен 
берьюлы эчмәгез, икегә яисә өчкә бүлеп эчегез. 

һәм һәрбер йотым алдыннан «Аллаһның исеме 
белән»  дип әйтегез һәм һәрбер йотымнан соң 
Аллаһка мактау-догаларыгызны җиткерегез». 

Әгәр бөтен кеше бер савыттан ашаса, аш та-
багының кырыйларыннан, үзеңә якын ягыннан 
ашау тиешле. Без  бәләкәй чакларда уртага зур 
аш табагы куелып, бөтен кеше дә шул табактан 
ашау гадәте бар иде. Бу гадәт хәзер дә кайбер 
гаиләләрдә, халыкларда саклаган. Мәҗлесләрдә 
шулай ук ит белән бәрәңге, салатлар, яисә башка 
төр ризыклар берничә кешегә бер савыт белән 
чыгарылалар. Пәйгамбәребез (с.г.в.) әйтә: «Ал-
дыгызга куелган аш табагының кырыйларыннан 
ашагыз, әмма уртадан ашамагыз, чөнки ашның 
бәрәкәте уртасына иңәр».

Пәйгамбәребез (с.г.в.) үзеңә салынган ри-
зыкны ахыргача ашарга кушкан: «Чынлыкта, 
сез ризыкның кайсы өлешендә бәрәкәт булуын 
белмисез». Төрле сәбәпләр белән ризык кул-
дан төшеп китәргә мөмкин. Мондый очракта 
күпләр ризыкны чүп чиләгенә ташларга ашы-
галар. Әмма пәйгамбәребез (с.г.в.) әйтә: «Әгәр 
берәрегезнең ризыгы төшеп китсә, ул аны алсын 
да чүпләреннән чистартып ашасын, шайтанга 
калдырмасын». 

Ризык төшеп китмәсен өчен ашаганда ка-
баланмыйча, сабыр гына, игътибарны башка 
нәрсәгә юнәлдермичә генә ашарга кирәк. Игъ-
тибарсыз ашау шулай ук күп ашауга китерергә 
мөмкин, ә күп ашау тәнгә зыян сала. Пәйгам-
бәребез (с.г.в.) әйтә: «Адәм баласы тутырган 
капчыклар арасында корсактан да зарарлы 
капчык юк. Адәм баласына яшәү өчен бераз 
йотым җитә. Әгәр ашау бик зарур булса, ул 
вакыт карынын өчкә бүлсен: бер өлешенә ри-
зык, икенче өлешенә эчемлек, өченче өлешенә 
һава булырга тиеш».

Һәр ашаганнан соң кулларны яхшылап юарга 
кирәк. Пәйгамбәребез (с.г.в.) әйтә: «Әгәр кулын-
нан берәр нәрсәнең исе килгән кешегә йокларга 
яткач берәр нәрсә булса, үзенә үпкәләсен».

Без бүген ашау-эчү әдәбен карап киттек һәм 
ул ашка дога кылу белә тәмамлана.

«Әлхәмдүлилләһ, Аллаһы Тәгалә мине туй-
дырды һәм мине эчерде һәм мине мөселманнар-
дан кылды».

Инде бүген «динебез кайта, мәчетләргә 
йөрүчеләрнең, Коръән укый белүчеләрнең саны 
арта», – дип куанып йөргән бер вакытта, төп 
киртә булып соңгы 80 ел буена каныбызга сеңеп 
өлгергән динсез гореф-гадәтләр. Берәр Коръән 
аяте яисә хәдис укылса, берсүзсез аңа иярәсе 
урында, күпләр әле һаман да «ни өчен» дип со-
рау бирәләр. Аларның төпле аңлатма аласылары 
килә. Кеше үзен бөтен нәрсәне аңлый алырлык 
дип уйлый. Әмма бөтен мәхлүкатьне юктан 
бар итүче Зат адәм баласына нәрсә кирәклеген 
яхшырак белә. Шуңа күрә күп нәрсәне тикшереп 
торырга түгел, бәлки ничек боерылган - шулай 
итеп кабул итәргә һәм үтәргә кирәк.

Халык бүгенге көнгә йолалары, киенүе, әхла-
гы динсезлеккә корылган хәлдә иреште. Ул совет 
чорыннан калган бүгенге динсез тормыш рәве-
шен милли гореф-гадәт итеп кабул итә, аннан 
аерыласы килми һәм чарасыздан, «ата-бабадан 
калган гореф-гадәт», – дип тарткалаша. 

Без бүген ашау-эчүдә булган кайбер нәрсәләр-
не карап киттек. Шушында гына да шәригатебез 
бозыла. Ихтирамга лаеклы өлкәннәребезнең 
зур күпчелеге үзләре үк шушы бозык әхлак-
та тәрбияләнгән. Алардан күбрәк ишетергә 
туры килә: «ата-баба дине», «әүвәлгеләр бел-
мәгәнме әллә» дигән сүзләрне. Алар күбрәк 
үзләренең Коръәнгә иярәселәре, яшәү рәвешен 
үзгәртәселәре килмәвен шушы исемнәр астына 
яшерәләр. Тормышыбызның ялганга корылган 
булуын барыбыз да аңласак, аны шәригатьчә 
итеп үзгәртсәк¸ һәрберебез дә булдыра алган 
кадәр тырышсак иде.

Аллаһы Тәгалә ризыкларыбызны хәләл кыл-
сын, киң кылсын, бәрәкәтле кылсын, һәммәләре-
безне дә үзенең Коръәненә һәм пәйгамбәренең 
сөннәтләренә иярүчеләрдән, ике дөньяның да 
рәхмәтләренә, җәннәтләренә ирешүчеләрдән 
насыйп  кылсын.

Рөстәм хәзрәт ШӘЙХЕВӘЛИЕВ, 
Чаллының «Ак мәчет» имам-хатыйбы

Ашау-эчү әдәбе
Аллаһы Сөбханәһү вә Тәгалә әйтә: (33.21.) «Чынлыкта, Аллаһ Расүлендә сезгә иярергә 

тиешле булган күркәм холык һәм яхшы сыйфатлар бардыр, Аллаһыдан савапны һәм ахирәттә 
җәннәтне өмет иткән хәлдә Аллаһыны күп зикер итүче мөэминнәр өчен».

Әңгәмәдәшем - мил-
лǝтнең асыл егетлǝренең 
берсе, Шǝйморатов Ар-
тур Марсель улы. Әлмǝт 
шǝһǝрендǝ туган. Юрист 
буларак бүген үзенең эше 
бар. Аның белǝн булган 
сөйлǝшүне сезгǝ дǝ тǝкъ-
дим итǝргǝ булдым. 

-  Артур,  сез дини 
гаилǝдǝ үстегезме?

- Намаз укымасалар да, 
Алланың барлыгына ышанган гаилǝдǝ үстем. 

- Балага дини тǝрбияне кайчан бирǝ башларга?
- Тугач та. Исем кушудан ук башлана ул дини тǝр-

бия. Игезǝк балаларыбыз бар, малай да, кыз да бирде 
Аллаһ безгǝ. Аларга хǝзер 4 яшь. Кайчакта алар да мин 
намаз укыганда яныма басалар.

- Сез кайчан дин белǝн кызыксына башлады-
гыз? Нǝрсǝ этǝргеч бирде?

- Башта мǝчеткǝ кызыгып килдем, 10нчы  класста 
укыганда, 17 яшьтǝ. Яшүсмер малайга бөтен нǝрсǝ 
кызык иде. Мондагы тǝртиплǝрне күргǝч, миңа ошады, 
бу яшǝү рǝвешенең дөрес икǝнен аңладым. Чөнки ис-
ламның фундаменты нык икǝнен тойдым. Шуңа күрǝ 
исламны өйрǝндем, мәчеткǝ йөри башладым. Казах-
станнан килгǝн, 3 курста укучы бер шǝкерт мине гарǝп 
теленǝ, Коръǝн укырга өйрǝтте. Милиция лицеенда 
да укый идем һǝм параллель рǝвештǝ монда килеп 
тә дǝрес алдым. Бер елда бер җүз Коръǝнне ятладым. 
Бу -  шǝкертлǝрнең 1 еллык нормалары. Мин моны, 
ǝлбǝттǝ, соңыннан гына белдем. 

- Сез дини гыйлем алдыгызмы?
- Юк, дини уку йортын тǝмамламадым. Телǝгем 

бар, тик ǝлегǝ вакыт җиткерǝ алмыйм, Аллаһтан вакыт 
җитмǝгǝндер. Мǝдрǝсǝдǝ бирелǝ торган гыйлем үзенең 
системага салынганлыгы белǝн аерыла. Үзлегеңнǝн 
өйрǝнгǝндǝ син өзек-өзек кенǝ өйрǝнǝсең.

- Ислам дине адǝм баласын шактый гына дөнья 
лǝззǝтеннǝн тыя. Сезнең, йомшаклык күрсǝтеп, 
дөньяви лǝззǝткǝ алданганыгыз булдымы?

- Мин мǝктǝптǝ укыганда да эчеп-тартып, дис-
котекаларга йөргǝн кеше түгел идем. Ә дусларым 
шактый шук, хǝтта хулиганраклар иде. Лǝкин мин 
аларга карап кына тǝмǝке тартмадым, эчмǝдем. Яңа 
дуслар килгǝч, “без сине өйрǝтǝбез”, дилǝр иде. Ә 
элекке, мине белǝ торган дус егетлǝр, малайлар, “Юк, 
син аны өйрǝтǝ алмыйсың, ǝ менǝ ул сине өйрǝтә”, - 
диделǝр. Чыннан да, 1-2 класстан ук тǝмǝке тарткан 
малайлар минем белǝн аралаша башлагач, 10 класста, 
тǝмǝке тартуны ташладылар. Алар ǝле дǝ тартмыйлар. 
Минем үзǝгем нык.

- Гомерегезнең соңгы мәлендә нǝрсǝ белǝн шө-
гыльләнер идегез?

- Минем бу хакта уйланганым бар. Ул бит соңгы ди-
гǝне бер көн генǝ түгел, ǝйтик, бер ай булырга мөмкин. 
Беренче чиратта, туганлык җеплǝрен бутамас, соңыннан 
бǝхǝс булмасын өчен мирасны бүлеп калдырыр идем. 
Нǝкъ шулай ук яшǝр идем: эшкǝ, күбрǝк мǝчеткǝ йөрер, 
гыйбадǝт кылыр идем. Берни дǝ үзгǝртмǝс идем.

- Сез нǝрсǝдǝн куркасыз?
- Дөньяви яктан бернǝрсǝдǝн дǝ, үлемнǝн дǝ ку-

рыкмыйм. Уйлаганым бар. Эшлǝгǝн эшем, кылган 
гамǝлем дөрес булдымы? Соңгы сулышымда нинди 
сүзлǝрем булыр? «Лǝә илǝәһә иллǝ Аллаһ» кǝлимǝсен 
ǝйтǝ алырмынмы? Менǝ шуңардан гына куркам.

- Мөселман булуыгыз дөньяви хезмǝт белǝн 
шөгыльлǝнергǝ комачауламыймы?

- Юк, киресенчǝ, җиңеллек бирǝ. Дин тотмаган, 
намаз укымаган кешелǝр ничек яшилǝр, ничек чǝчлǝре 
агармый икǝн дип, мин гаҗǝплǝнǝм. Эш, дөнья – ул 
бит стресс, чөнки бөтен җирдǝ алдашалар. Ә динне 
белгǝн, мөселманча яшǝү рǝвеше алып барган кеше 
андый дөньяви ǝйберлǝрне җиңел кичерǝ. Дин минем 
хезмǝтемдǝ җиңеллек кенǝ бирǝ.

- Хезмǝттǝге уңышларыгызны Аллаһка ышану 
белǝн бǝйле дип саныйсызмы?

- Һичшиксез. Бу уңышлар кешедǝн генǝ тормый, 
Аллаһтан бирелǝ. Кайбер кешегǝ власть бирелǝ, кемгǝ 
акча, аң, гыйлем бирелǝ. Болар барысы да сынау өчен. 
Минем һөнǝрем бик күп уйлауны, фикерлǝүне талǝп 
итǝ. Аллаһ миңа моны кешелǝргǝ булышу өчен бирде. 
Мин арадашчы.

- Сез нинди кешене үзегезнең дошманыгыз дип 
санар идегез? Ни өчен?

- Юк, мин кемне дǝ булса дошманым дип саный 
алмыйм. Гǝрчǝ, ул мине үзенең дошманы дип санаса 
да. “Дошман” дигǝн кеше иртǝгǝ Аллаһ юлына басарга, 
миннǝн дǝ ǝйбǝтрǝк булырга һǝм Аллаһ каршында 
дǝрǝҗǝсе югары булырга мөмкин. Мин кешелǝр ара-
сында дошман күрмим.

- Мөселман ир-атына тиеш бөтен талǝплǝрне дǝ 
үтǝп яши аласызмы?

- Тырышам. Аламмы, юкмы - анысы соңрак билгеле 
була инде.

- Сезгǝ дин нǝрсǝ бирǝ?
- Беренчедǝн, ул үз-үзең белǝн гармониядǝ яшǝү, 

дөнья хǝллǝрен аек акыл белǝн аңлап бǝялǝргǝ мөмкин-
лек бирǝ, икенчедǝн, кешелǝрнең кылган гамǝллǝрен 
аңларга, аларны акларга ярдǝм итǝ. Дин беренче чи-
ратта кеше эшлǝгǝн адымның сǝбǝбен аңларга өйрǝтǝ, 
аларга ниндидер начар ярлык тагудан саклый. Бу 
миңа һөнǝри яктан да файда бирǝ. Эш буенча җиңǝм 
дип тырышмыйм, ике якны килештерергǝ тырышам. 
Законнар бит буш җирдǝ барлыкка килмǝгǝн. Аларның 
нигезендǝ дин, ǝхлак, йола ята. 

-Уңышлар сезгǝ, Артур ǝфǝнде. Аллаһ сезне, 
гаилǝгезне, якыннарыгызны рǝхмǝтеннǝн ташла-
масын!

Рәфкать ШАҺИЕВ, Әлмәт шәһәре

Болытларга карап...
Аяз күктә йөзгән ак болытлар
Керсез чиста күңел шикелле.
Күккә карап яшьтән хыялландым,
Күккә карап гомер ителде...
Күктә йөзгән ак болытлар гүя
Үзләренә тора чакырып.
Ник соң әле, бәгырь, болыт күрсәм,
Канатланам очар ат булып?..
Табигатьнең дәртле бер баласы
Булгангамы күккә тартылам?
Шуңа микән, бертотам да калмый,
Күңел оча болыт артыннан?..
Үзегез дә әле минем хакта
Бер хыялый кеше дисездер.
Хыяллар зур, чынга ашмаса да,
Ә күләме — тулы диңгез бер!
Матурлыгын күрсәм күк йөзенең,
Рәхмәт әйтеп карыйм дөньяга.
Ризалыгы өчен Аллаһымның,
Белгәнемне укыйм мин аңа...

Роберт СӘЛАХИЕВ, 
Актаныш районы, 

Тат. Суыксу авылы

«Ислам нуры»на - 25 ел!«Дин җиңеллек бирә»

СОРАУ - ҖАВАП

Сорау. Хөрмәтле «Ислам нуры» редакциясе! Газета битләрендә әрвахларга дога кылу тәртибен 
татарча язып чыксагыз, бик рәхмәтле булыр идек (Сөнгатуллиннар гаиләсе).

Әрвахларга дога кылу тәртибе
Бисмилләәһир-рахмәәнир-рахииим.
И Раббым! Үзеңнең ризалыгың өчен укылган ошбу Коръән аятьләрен укудагы хата-кимчелекләребезне гафу 

итеп, Үзеңнең киң рәхмәтең белән кабул ит. Хасил булган әҗер-савапларын – иң элек барча галәмгә рәхмәт 
өчен җибәрелгән Пәйгамбәребез Мөхәммәд Мостафа салләллаһу галәйһи вә сәлләмнең һәм аның гаиләсенең 
рух шәрифләренә ирештерсәң иде. Атабыз Адәм белән анабыз Һәваның рух шәрифләренә ирештерсәң иде. 
Шулай ук, атабыз Адәм галәйһиссәләмнән алып, Мөхәммәд галәйһиссәләмгә кадәр Җир йөзенә килеп киткән 
барча пәйгамбәрләрнең, габидләрнең, заһидләрнең, остазларыбызның, мөэмин-мөэминә булып үткән барча 
әти-әни, әби-бабаларыбызның рух шәрифләренә ирештерсәң иде. Газиз әнкәемнең, газиз әткәемнең, кадерле 
кайнанам белән кайнатамның рух шәрифләренә ирештерсәң иде. Кадерле кыз туганнарым һәм ир туганна-
рымның рух шәрифләренә ирештерсәң иде. Өсләребездә хаклары булган, гайбәтләренә төшкән әрвахларның 
рух шәрифләренә ирештерсәң иде. Раббым, аларның рухларын шат кылып, гөнаһларын ярлыкасаң иде. Әмин. 
Раббым, Үзеңнең рәхмәтең белән гөнаһларыбызны ярлыка, дөньяда һәм ахирәттә изге максатларыбызга ире-
шергә насыйп ит. Раббым, дөньяда яшәгән вакытыбызда бәндәләргә мохтаҗ кылма. Тәннәребезгә сәламәтлек, 
җаннарыбызга тынычлык бир. Калеб һәм маңгай күзләребезне ач. Башларыбызга зирәк зиһен, үткен фикер, 
камил гакыл, күркәм холык, йомшак фигыль, тулы иман бир. Дөньяда яшәгәндә гамәл-гыйбадәт, хәер-ихсан 
белән яшәп, үлем вакытларыбызда ансат үлем бир. Әманәт җаннарыбызны биргәндә, җәннәтеңне күреп, 
ансат кына тапшырырга насыйп ит.

Кабергә барып кергәндә рәхмәт фәрештәләрең каршылап, сорау-җавапларыбызны да җиңел бирергә һәм 
җәннәтләреңә дә керергә насыйп ит.

Раббәнәә әәтинә фид-д дүньйәә хәсәнәтәү-үә фил-әәхыйрати хәсәнәтәү-үә кыйнәә газәбән-нәәр,вәхшәрнә  
йәүмил кыямәти, бирахмәтикә йәә әрхамәр-раахимиин. Әмин.

«ӨЧ» саны белән бәйле 
хикмәтләр

* Пәйгамбәребез Мөхәммәд (с.г.в.) әйтте: 
“Иртән торып тормышыннан зарланган кеше Ал-
лаһтан зарланган кеше кебек булыр. Иртән торып 
дөнья эшләре өчен нәүмизләнеп кайгырган кеше 
Аллаһы Тәгаләгә ачу белдергән кеше кебек булыр. 
Бай алдында аның байлыгы аркасында кимсенгән 
кеше иманының 2/3 өлешен югалтыр».

* Әбү Бәкер Сиддыйк (Аллаһ аннан разый бул-
сын) болай дигән: “Өч нәрсәгә өч нәрсә ярдәмендә 
ирешеп булмый: 1) Байлыкка теләк белән генә; 2) 
Яшьлеккә чәчне буяу белән генә; 3) Сәламәтлеккә 
дару белән генә.

* Гомәр ибне Хәттаб (Аллаһ аннан разый бул-
сын) әйтте: «Кешеләргә карата ярату һәм дуслык 
хисләрен белдерү – акылның яртысыдыр; яхшы 
сорау – гыйлемнең яртысыдыр; дөрес идарә – 
яхшы тормышның яртысыдыр”.

* Госман ибне Гаффән (Аллаһ аннан разый 
булсын) болай диде: “Кем бу дөньяны олылауны 
калдырса, аны Аллаһ яратыр; кем гөнаһ кылуны 
ташласа, аны фәрештәләр яратыр; кем нәфеслә-
неп мөселманнар милкенә дәгъва кылмаса, аны 
мөселманнар яратыр”.

* Гали ибне Әбү Талиб (Аллаһ аннан разый 
булсын) шундый нәсыйхәтен әйтеп калдырган: 
“Бу дөнья нигъмәтләреннән сиңа Ислам нигъмәте 
җитәр. Бу дөньядагы шөгыльләрнең иң яхшысы 
– Аллаһка гыйбадәт кылу. Нәсыйхәтләрнең иң 
яхшысы – үлемдер”.

* Хәсән әл-Бәсри (Аллаһ аннан разый булсын) 
шуны тапшырып калдырган: “Кешедә тәрбия 
гыйлеме юк икән, бу – аның гыйлеме бөтенләй 
юк дигән сүз. Кешедә сабырлык юк икән, бу 
– аның дине юк дигән сүз. Кешедә тәкъвалык 
(Аллаһтан курку) юк икән, ул Аллаһы Тәгаләгә 
якыная алмас”.

Ришат хәзрәт  КУРАМШИН әзерләде

&

Тәмле булсын!

Тел йотмалы кайнатма
Кайнатма өчен: 1 кг җиләк, 

1,3 шикәр комы. Өлгергән 
җиләкләрне чистартырга һәм 
юарга, өстенә шикәр комы 
салырга, тастымал белән каплап 
б ү л м ә  т е м п е р ату р а с ы н д а 
б е р н и ч ә  с ә г ат ь  т о т а р г а . 
Җиләкләрнең согы чыккач 
кайнатып чыгарырга, өстенә 

җыелган күбекне алырга һәм сүндереп, 10-15 минут суынганын 
көтәргә. Тагын ике тапкыр кайнатып чыгарырга, өстен җыярга 
һәм стерильләштерелгән банкаларга тутырып, тимер капкач 
белән ябып куярга. Банкадагы кайнатманы, суынып беткәч, 
кышка сакларга алып куярга мөмкин.

(Гөлүзә Василовадан)

Саулыгым - байлыгым

Юкә чәчәге
Юкә чәчәге температураны 

т ө ш е р ә ,  ю т ә л д ә н  б ул ы ш а , 
иммунитетны күтәрә, кан басымын 
төшерә, кандагы шикәр күләмен 
киметергә ярдәм итә,  невроз 
вакытында тынычландыра, бөердән 
ташларны чыгара. Грипп вакытында, 
салкын тигәннән, бронхиттан, кан 
басымы югары булганда, түбәндәге 
төнәтмә булыша: 15 г кипкән чәчәккә 

1 стакан кайнар су салалар. 20-30 минут төнәтеп, сөзеп, бал белән 
эчәләр. Йокысызлык борчыса, бер стакан кайнар суга бер аш 
кашыгы юкә чәчәген чәй кебек пешереп эчәргә мөмкин. Бөерләр 
ялкынсынганнан бер стакан кайнар суга берәр чәй кашыгы юкә 
чәчәге һәм җитен орлыгы салып, көненә 3-4 тапкыр 0,5 стакан эчегез. 
Пародонтоз, стоматит булса, бер стакан кайнар суга бер аш кашыгы 
юкә чәчәге салып төнәтегез һәм 5 г сода салып, көненә 4-5 мәртәбә 
авыз куышлыгын шул катнашма белән чайкатыгыз.

